
Wenten katuturan satua Jro Dukuh ring Kedampal, maduwe rabi
kakalih, sane kelihan maduwe oka akutus, sane alitan taler aku-
tus madue. Dening kabina-bina mangkin embase sane kelihan, da-
dos kawastanin I Tosning Dadap, sane alitan I Tosning Presi.

Kasuen-suen kelih punika makasami, kaanggen ilon-ilon sa-
solahan antuk ajin danene, Jro Dukuh Kedampal. Dening sapunika
dados lintangan ring Betara ring gunung madue ilon-ilon, dados
Ida Betara weneng pakayunan, tur wenten mangkin pangarsan Ida
Betara Mahadewa ring gunung, ngarsaang okane punika sane mawas-
ta I Tosning Dadap Tosning Presi. Pisereng pakayunane ngar-
saang, nenten katuran, sampun kaping kalihin ngrasaang nenten
taler katuran raris ring tigane Ida Betara ngandika, wten
atur Jro Dukuh Kedampal, mabales ngalungsur ilon-ilon druwene
Ida Betara ring Gunung Agung, punika Manik KUmala Geni. Daging
aturo : "Yen wantah Betara ngarsaang panak titiang Kumala Ge-
ni punika. Yen wantah ton Paduka Betara ngicen titiang punika,
titiang nenten ngaturang ilon-ilon titiange". Betara raris muus :
" Yen tuah keto, jalan anggon toh. Ne ada raos pingit, yen tuah
bakat ben I Dukuh nebag, juang ento KUmala Genine. Kalih asain
gunung palinggihan maniranē. Yen ento sing ben I Dukuh ne-
bag, panak Dukuhe makenem belas nira nyuang. Ento Tosning Dadap
Tosning Presi. Kalih gunung Dukuhe bakal peunggelin nira buin
apangked". Sumaur raris I dukuh : "Inggih yen asapunika mangda
sami ngamedalang, titiang taler wenten baos diatmika asiki". Yen
keni antuk Betara ngwastanin, aturang titiang panak titiange pu-
nika sami, titiang kaon, ambil pianak titiange. Yen ten keni
antuk Betara ngwastanin, Betara kao, titiang ngambil Kumara Ge-
ni druwen Betara, malih titiang ngasanin linggih Betara". Rasis 
ngnadika Betara : " Nah yen tuah keto, da buin ngalih dina lenan,
jalan jani ba". Raris derika Betara malih ngandika : "Nah nyen
malunan mesuang raose, nah nyen, I Dukuh, ira nyen". Inggih yen

